
luli katua manges

ka masulesulem anga djemaljun aken i tjumag, givu ti kina i ljeljeng
izua sinipavai nua marka kedriyan tjanusun a cinavu gadjaw kianema aya.
ku vaiken a pacun sa ku suvengtjan a galasu, namapeljuq tua luli. “ki kasinu
aicu a luli ” aya ken a nasamalji.

sepagenetjan aken tua ku kinakakedriyanan. nu itua gemudjaqudjalj nu
pulavalavai a i gakku, tjalja malevan a kakedriyan, inika amin a malaing a
varung tua kivangavan, magati uta a ljemulju tua marka luli. nu liyaw anga a
ginpu a luli, kacuin anga pasatjumagq, sa izuanga a sandjamain nu kaiv a i
tjumag.
kaljavuceleljan, djaremdjemdjem uta a gadaw, a kakedriyan i ginaljan,
kamangtjengetjez a kemasi gakku tiamadju, pai djemaladjalan a kiluli, sa
tevteveljen a kiniluli sa peljugi a kudrakudral a galasu, sa kacui a pasa
Kiukal, tja sipavai tjai buksi aya tiamadju.

ki uri ku kudain anga aicu a marka luli a inalap nua kakedriyan, ayatua
azua ljinulju a kasikadjalanan a luni, inika nanguaq a tjakanen, ljakua

lemeva aravac aicu a kKinipuvarung tu pakaleva nua marka kakedriya.

namaya uta ka tjaisangas a kadjamadjaman, izua macidilj a ti kina a
mangtjngetjez a pavai tua tjaukavangalj tucu a cavulj a manges (raiking),
samalji aravac aken “ aku izuanga a manges(raiking) a namalum anga a
tjaukapavalit a cavilj” aya ken a kivadag. temevela azua ti kina “vangalj
aicu ka tjaisangas a cavilj ka 9 a qgiljas, pinaka gingging a manges (raiking).
mamaw tua gingging a kinagaljemgeman aya ti kina a pasemalaw.
sangasangasan a vangalj nua manges (raiking) tucu a cavilj, sedjaljep angata
sipavai a pagaugaw tua Cemas aya, a pakeljan tu izua kisenai nua Cemas
tucu a cavilj aya timadju.

namayatucu a kinananguag nua i ginaljan, nu kaljanemaneman tjara
sekanen itjen a mapuljat, nu izua a nema nananguanguagan tjara tja

sikamamamamaw.

